
Биздин чакан изилдөөбүздө орто кылымда Чыгыш өлкөлөрүнүн мухиттери аталган 
Кулкожо Ахмет Ясавинин “Дивани хикмет” чыгармасы менен Жусуп Баласагындын “Кут 
алчу билим” дастанындагы инсан тарбиялоо маселесиндеги гуманизм идеяларынын 
чагылдырылышы тууралуу салыштырма тарыхый-философиялык анализ берилет. Бул 
доордо жашаган ойчулдардын идеяларында мусулман реннесансы мыкты сүрөттөлгөн 
өңүттөн караганда, мактоого татырлык уникалдуу пикирлер айтылган. Мисалы, эки 
чыгармада тең жараткан Алланы мактоолор менен башталат Ясавиде:

Аалам билди жүрөккө ашыктыкты салганда,
Сен керексиң күнү-түн беш күндүк бул жалганда.
Ашыктыкка толтурду сүйгөндөрдүн жүрөгүн,
Шүгүр кылып Аллага оттой жанып жүрөмүн.
Эки ааламдын мен үчүн эч бир баасы калбады,
Ашыктыкка берилип сүйдүм жалгыз Алланы – деп Алла Таалага болгон сүйүүнү 

эмоцианалдуу түрдө чагылдырып айтылса. Ал эми Жусуп Баласагында – “Бисмилла 
рахмани рахим! Кудурети күчтүү улуу Теңирге урмат жана даңк, ал улуулардын улуусу, 
бүткүл ааламдын падышасы, жерди-көктү жараткан, кыбыр эткен жан-жаныбарларга жан 
салганда өзү, тилегендин тилегин берген, бардык каалаганын өтөгөн да өзү, көңүлүнө 
келгени ишке ашкан, каалаганы кабыл болгон, ойлогону орундалган да бир Теңиримдин 
өзү. Бардык жан-жаныбарлардын улугу, теңиримдин элчиси (Мухаммед тууралуу айтып 
жатат) – пайгамбарга миң мертебе алкыш, анын жолун жолдоочуларды да Жараткан өзү 
колдосун” [2, 13] – деп берилет. Бул мусулман дүйнөсүндө ислам дининин статусу тууралуу 
айтылууда.

Ошондой эле бул макалабызда чыгармаларды мазмундук жактан бөлгөндө биринчи – 
коомчулуктагы ислам дининин статусу жана мусулман реннесансы; экинчиден – нравалык 
тарбия; үчүнчүдөн – жашоо философиясы (өмүр менен өлүм), төртүнчүдөн – билим 
теориясы; бешинчиден – жалпы инсантаануу маселесиндеги гуманизмдин идеялары 
тууралуу анализденет.

Биринчи маселе боюнча: Карахандар каганатынын негиздөөчүсү Сатук Карахан өлөөр 
алдында (955-ж. өлгөн) исламды кабыл алат. Анын уулу Байташ Муса 960-ж. исламды 
мамлекеттик дин катары жарыялаган. Тарыхый маалыматтарга Караганда 960-ж. Теңир-
Тоолук 200 миң түтүн түрк тайпалары ислам динин кабылдаган. Ошолордун ичинде Теңир-
Тоо, Памир тоолорунун этектеринде, Ысык-Көлдүн жээктеринде, Талас суусунун боюнда 
жашаган көптөгөн кыргыз уруулары болгон [1, 123].

Ал эми Кулкожо Ахмет Ясави Орто Азияда исламдын жайылуусунда өтө чоң роль 
ойногон улуу сопу, ойчул жана акын болгон. Кулкожо Ахмет орто кылымдагы түрк тектүү 
аалымдардын арасынан эң алгачкылардан болуп суфизм агымына тиешелүү өзүнүн диний 
мектебин негиздей алган. Анын көз караштарынын жана жашоо образынын негизинде 
суфизм агымында “ясавилик” деген диний жол келип чыккан. Ясавилик адамдарды напсини 
теске салып, жан дүйнөнү тазалоо менен жараткан Аллага жакындоого үндөгөн бир диний 
жол болгон. Демек, Орто Азия калкында ислам дини таркай баштаган доорго жашоосу 
туура келген аалымдардын пикири ислам дининин статусу коомчулукта белгилүү орунду 
ээлегендигинен кабар бергендиги жогоруда келтирилген мисалдар далилдөөдө. 

Экинчиден – нравалык тарбияда, Кулкожо Ахмет Ясавинин “Дивани Хикмет” 
чыгармасынын 1-хикметинде:

Эстүү болсоң, карыптардын дилин бийле,
Мустафадай эл-жер кезип жетим изде.
Акмак менен дүнүйө корго моюн бербе,
Моюн бербей алп дайрадай таштым мына [4, 292]

Жетим-жесир, карыптардын көңүлүн ал,
Зикир айтып азиз жаның курбандык чал.
Мейман кылгын өзүңдү өзүң татытып бал,
Актан угуп бул сөздөрдү айттым мына [4, 293] – деген саптарда инсандын социалдык 

абалы сүрөттөлүп, жетим-жесир, карып-мискенге жардам колуңу соз. Дүнүйө пороздордон 
кач, мамиле кылба, акыл-эстүүлүк менен маселени чече бил деген нравалык тарбияга 
үндөөдө. Ал эми “Кутту билим” дастанында болсо:

Сиңер жерге суу төк,
Иштер кишиге кеп айт.
Жакшынын сөзү көзүңдү ачат,
Жамандын сөзүнөн кутуң качат.

Адилет атка мингизет,
Ачкөздүк көргө киргизет.
Ырыс, дөөлөт-төрдө ойногон эгиз уул,
Касиет карын тойгузат,
Анан касиеттүү чапан жабат [3, 5] – деген саптарда дагы жакшы жаман, ырыскы менен 

ачкөздүктү таасын сүрөттөп, адам баласы барга-жокго топук кылып жашоо керектигин 
айтууда.

Үчүнчү – жашоо философиясы (өмүр менен өлүм) маселесинде“Дивани Хикмет” 
чыгармасында:

Жаназамды окуп туруп ташбараң кыл,
Аягымдан сүйрөп барып көлгө тыктыр.
Акка таазим кылбады деп токмоктоп ур,
Шо себептен Акка сыйынып келдим мына [3, 300] – дегенде жашоонун аякташы тууралуу 

айтылууда. 
Баары бир ажал кетет көргө соруп,
Муңканып олөрүңдө турсаң дагы!
Билинбей, бары-жогу канча жатат,
Жер алдыда жок болуп, жетпей санак.
Канча турлүү жан болду, ойлоп көрсөң,
Баарын жеди кара жер, тойбос экен!
Ээлери ордолордун, сарайлардын,
Жай кылышты канчасы жердин алдын! [2, 455] – ыр саптарында өмүрдүн токтоп 

калгандыгын сүрөттөөдө. Ал эми эки чыгармада тең жарык дүйнөгө жаралып калгандын өзү 
улуу философия экендиги бирдей мааниде баяндалат да, Аллага чексиз шүгүр келтирилет. 
Мисалы, Баласагында Айтолдунун Ээликке айткан жообунда “Белгилүү да төрөлгөнгө – 
өлүм бар... Кайгырба, кейибегин мен кетемин, Төрөлгөн – өлбөйт десе – ишенбегин ”

Төртүнчүдөн – билим теориясында “Кут алчу билим” дастанында:
Акыл кайда болсо – улуулук толор,
Билим кимде болсо – билик болор.
Акылы болсо, пайдасын эл көп көрөр,
Билим билсе, азиз тирилик өткөрөр – адамдагы бийиктик, касиет биликте болорун кут 

китеби айткандай, элибиз оозеки сакталып келаткан: “Билеги күчтүү бирди жыгат, билими 
күчтүү миңди жыгат” деген накылдардын өзөгү бир.

Төрдөн орун тийген болсо нааданга,
Улагада калганыңа арданба,
А акылман улагада калса эгер,

Анда улага ардактуу деп биле бер [2, 8] – деген саптарда билим теориясын кут аркылуу 
туюндурууда. Ушундай эле концепция “Дивани хикмет” чыгармасында жаратканга 
ыраазычылык айтуу түрүндө, диний билим алгандыгы тууралуу берилген.

Эй, досторум, жашым жетти жыйырма үчкө,
Кылган бардык ибадатым болду күчкө.
Не кыламын ибадатта сурак түшсө? 
Шо себептен Акка сыйынып келдим мына [4, 300].
Бешинчиден – жалпы инсантаануу маселесиндеги гуманизмдин идеялары тууралуу 

Жусуп Баласагын өз дастанында мындайча эскерет: 
Кары сөзүн айтылган капка сакта,
Кары сөзү алтын да сырын ачса.
Кут бир конот – бакпасаң кетип калат,
Бак бир келет – үйлөсөң өчүп калат [2, 9].
Накыл сөздөрдү калтырган бабалар акыл-насааттын кут илими катары бизге жеткендиги 

чоң бакыт. Мындан улам “Бактысыздан кут качат”, “Жашыңда – мээнет, карыганда – дөөлөт”, 
“Кутту үйдөн шам жанат”, “Кут илимге эшик ачат” деген накыл сөздөрдүн философиялык 
мааниси чоң. Ал эми Ахмет Ясавиде болсо мындайча сүрөттөлөт:

Көздөрүмөн кан төгүлүп жыргабадым,
Пир-эшенге кызмат кылбай жагалбайсың.
Таза болбой Ак жолуна баралбайсың,
Мекени жок Актан сабак алдым мына [4, 320].
Автор бул ыр саптарында өзүнүн жеке жашоосу аркылуу начар адамдардын таасирине 

көп эле жолу кабылганын бир сап аркылуу баяндап, бирок жаратканга ар дайым ишенүүгө 
болоорун айтуу менен дин аркылуу инсаниятты гуманизмге тарбиялоону баяндоодо. 

Демек, эки чыгармада тең коомдогу оң жана терс көрүнүштөрдү акыл-насаат аркылуу 
инсанды гумандуулукка тарбиялоо керектигин жеткиликтүү ыр саптары менен баяндашкан. 
Жусуп Баласагында реалдуу философиялык мааниде айтылса, ал эми Кулкожо Ахмет 
Ясавидединий көз караштар аркылуу чагылдырылган.

